
EDC-14-00(p7)

PWYLLGOR DATBLYGU ECONOMAIDD

Dyddiad: 13 Medi 2000

Lleoliad: Ystafell Bwyllgora X, Adeilad y Cynulliad Cenedlaethol

Pwnc: Y Gronfa Ddatblygu

Diben 

1.  Fel y gofynnwyd gan y Pwyllgor, mae’r papur hwn yn darparu cynigion manwl ar gyfer 
sefydlu Cronfa Ddatblygu, a’r diweddaraf yngln â’i gweithredu.

Cefndir

2.  Cymeradwywyd y prosiect hwn gan y Pwyllgor yn ei gyfarfod ar y 12fed o fis Ebrill 
(papur EDC-08-00 (p.4)).

CYLLID CYMRU CCC

3.  Mae’r cwmni, Cyllid Cymru CCC, wedi ei sefydlu’n gyfreithiol, a phenodwyd Bwrdd 
Cyfarwyddwyr i weithredu dros dro. Bydd swyddi Cadeirydd a Chyfarwyddwyr parhaol 
yn cael eu hysbysebu ym mis Medi, a’r penodiadau’n cael eu gwneud yn unol ag 
egwyddorion y Côd ar Benodiadau Cyhoeddus. Bydd y Prif Weithredwr a’r tîm uwch-
reoli wedyn yn cael eu penodi, cyn lansio Cyllid Cymru’n swyddogol ar ddiwedd mis 
Tachwedd.

4.  Mae pencadlys y cwmni newydd wedi ei brydlesu yn Oakleigh House, Plas-y-Parc ar 
brydles 8¼ mlynedd gyda chymal terfynu ar ôl 6¼ mlynedd. Mae hyn yn cyfateb i gyfnod 
gwariant y rhaglenni Amcan, a chylch bywyd gweithgaredd buddsoddi cychwynnol y 
gronfa. Dylid gorffen trosglwyddo’r staff presennol i’r safle newydd yn gynnar ym mis 
Medi.

Y RHAGLENNI

5.  Bydd Cyllid Cymru yn gweithredu rhaglenni cymorth cyllid a chymorth rheoli presennol 
Awdurdod Datblygu Cymru, fel yr amlinellwyd ym mhapur EDC-08-00 (p.4). Bydd y 
Gronfa Dechnoleg a Menter, sy’n berchen i UK Steel Enterprise ac a weithredir ganddo, 
hefyd yn dod o dan reolaeth Cyllid Cymru, a hynny at ddibenion marchnata. Cyflwynwyd 



bid am £51.8 miliwn ar gyfer rhaglenni newydd o dan Amcan Un (£23.3 miliwn o’r 
Gronfa Ddatblygu Rhanbarthol Ewropeaidd, £28.2 miliwn o’r sector preifat a £0.3 miliwn 
o’r sector cyhoeddus) ym mis Gorffennaf, ac mae ar hyn o bryd yn cael ei gloriannu gan 
Swyddfa Cyllid Ewropeaidd Cymru (WEFO). Disgwylir derbyn cymeradwyaeth ar gyfer y 
rhaglenni newydd hyn erbyn mis Rhagfyr.

Cronfeydd Benthyciadau Newydd

6.  Bydd y cronfeydd newydd o £27 miliwn yn cynnig benthyciadau o rhwng £1,000 a 
£100,000 (neu hyd at £150,000 yn achos y Gronfa Ynni Adnewyddadwy), er mwyn 
sbarduno cychwyn, twf a datblygiad mentrau bychain a chanolig yng Nghymru, ac felly 
creu a diogelu swyddi a chynyddu’r Cynnyrch Mewnwladol Crynswth. Bydd y rhan fwyaf 
o’r cronfeydd ar gael i fentrau bychain a chanolig ym mhob sector, ond bwriedir sefydlu 
cronfeydd penodol eraill hefyd, er mwyn cynorthwyo meicro fusnesau a busnesau 
cychwynnol, mentrau cymunedol a busnesau sy’n ceisio defnyddio technoleg 
adnewyddadwy a dulliau mwy effeithlon o ddefnyddio ynni.

Y Gronfa Mesanîn Newydd

7.  Haen o gyllid yw mesanîn sy’n gorwedd rhwng benthyciadau wedi’u diogelu a chyllid 
ecwiti, ac nad yw fel arfer ar gael ar ben isaf y farchnad. Trwy ddarparu cyllid mesanîn, 
gellir goresgyn amharodrwydd cyffredinol mentrwyr i roi’r gorau i ecwiti yn eu busnesau, 
tra’n gadael i fusnesau strwythuro’u cyllid mewn modd addas, yn enwedig y rheini (fel 
cwmnïau a seilir ar dechnoleg neu gwmnïau arloesol) sydd heb asedau diriaethol i’w 
defnyddio fel gwarant ar gyfer benthyciadau. Bydd y gronfa mesanîn, o ychydig mwy na 
£8 miliwn, yn cynnig benthyciadau rhwng £10,000 a £175,000, a bydd yn ceisio annog 
creu busnesau a seilir ar dechnoleg yn enwedig, a chynorthwyo’u twf. Bydd hefyd yn 
cynorthwyo busnesau sy’n wynebu materion yn ymwneud ag olyniaeth rheoli.

Y Gronfa Ecwiti Newydd

8.  Nod y gronfa hon o £16 miliwn yw llenwi’r bwlch mewn darpariaeth cyllid ecwiti yng 
Nghymru ar gyfer prosiectau sydd angen llai na £1 miliwn mewn ecwiti. Gwneir ecwiti i 
fusnesau sy’n ceisio:

●     Ecwiti Hadyd - £10,000 - £75,000
●     Ecwiti Tyfiant - £75,000 - £175,000
●     Ecwiti Premiwm - £175,000 - £750,000

Mesurau Newydd i Sbarduno Galw 

1.  Cafodd dwy raglen cymorth rheoli newydd eu cynnwys yn y cynllun bidio carlam o dan 



Amcan Un (cyfanswm cyllid o £0.7 miliwn):

●     Hwylusydd Olyniaeth Rheoli – mewn partneriaeth â Chanolfan Cydweithredol Cymru, 
bydd dau bencampwr rhanbarthol yn darganfod a chynorthwyo busnesau sydd angen 
cymorth gyda materion sy’n ymwneud ag olyniaeth rheoli.

●     Rhaglen Ynni Adnewyddadwy – bydd y rhaglen hon yn darparu cymorth technegol a 
chyngor ar gyfer busnesau sy’n dymuno defnyddio ynni adnewyddadwy, a chynyddu 
nifer y ceisiadau llwyddiannus am arian o’r gronfa benthyciadau ynni adnewyddadwy.

Rhaglenni yn y Dyfodol 

1.  Bydd Cyllid Cymru yn parhau i ddatblygu rhagor o raglenni newydd, ac mae gwaith ar y 
gweill i geisio sefydlu cronfeydd a rhaglenni cymorth rheoli ychwanegol yn ardaloedd 
Amcan Un ac Amcan Dau, a’r rhannau hynny o Gymru sydd heb eu cynorthwyo. Ar hyn 
o bryd, mae Partneriaeth Cyllid Cymru yn adolygu Cynllun Gweithredu Rhanbarthol 
diwygiedig a fydd yn cynnwys amcanestyniadau o gyllid posibl ar gyfer yr ardal Amcan 
Un dros y 3-6 mlynedd nesaf. Caiff y rhain eu cyflwyno i Swyddfa Cyllid Ewropeaidd 
Cymru erbyn diwedd mis Medi, ynghyd â’r cynlluniau gweithredu rhanbarthol eraill ar 
gyfer y rhaglen Amcan Un.

Casgliad

2.  Gwahoddir y Pwyllgor i nodi cynnwys y papur hwn.

 

Yr Is-adran Polisi Economaidd

Awst 2000

